Cornel y Cyfansoddwyr…

Richard Strauss
Ym 1894 priododd Richard Strauss, mab canwr corn o Fafaria a weithiodd i Wagner, y soprano o Brwsia Pauline von Ahna. Byddent yn perfformio caneuon gyda’i gilydd yn fynych, a Strauss yn canu’r piano. 
Roedd teulu milwrol Pauline yn edrych drwy’u trwynau ar y gwerinwr Strauss a byddai Pauline ei hun yn dwrdio’i gŵr yn aml. Serch hyn – neu efallai o’r herwydd – i Pauline y sgrifennodd Strauss rai o’i ganeuon harddaf, a neilltuo llawer o’i waith i’r llais soprano.
Pedair Cân Olaf oedd gwaith olaf Strauss, a sgrifennwyd pan oedd yn 84 oed. Mae’r caneuon ill pedair yn sôn am angau. Soprano ydi’r unawdydd ac mae yma sgrifennu hyfryd i’r corn: y ddau’n deyrngedau i wraig a thad Strauss.
Mae tair cân gan Hermann Hesse, a sgrifennodd y nofel enwog The Glass Bead Game, am gymuned ddeallusol ffuglennol yn ymroddedig i chwarae gêm feddyliol gymhleth. Mae’r bedwaredd gân gan Josef von Eichendorff, bardd, nofelydd a dramodydd o Brwsia. 

Yn ei drefniant i’r gerdd olaf yn y cylch, Im Abendrot (Yn y cyfnos) dyfynna Strauss o’i gathl symffonig gynharach, Angau a Gweddnewid, a sgrifennwyd drigain mlynedd ynghynt, a berfformir hefyd yn y cyngerdd yma. Daw’r dyfyniad ar ôl y cymal ‘Is this perhaps Death?’
Cathl symffonig yw Tod und Verklärung (Angau a Gweddnewid) sy’n darlunio marw artist. Yn ystod ei phedair rhan mae’r artist yn clafychu, yn brwydro ag angau yn gweld ei einioes yn mynd o’i flaen, ac o’r diwedd yn cyflawni’r gweddnewid mae’n ei ddymuno.
Pan oedd Strauss ei hun ar ei wely angau, ym 1949, meddai wrth ei ferch yng nghyfraith: ‘Mae’n beth rhyfedd, Alice, mae marw’n union fel y’i cyfansoddais yn Tod und Verklärung.’
Jean Sibelius
I deulu Swedeg ei hiaith yn Tavastehus, Hämeenlinna bellach, yng ngorllewin y Ffindir, y ganed Jean Sibelius. Daeth i oed yn siarad Swedeg a Ffinneg ill dwy. Uchelgais bore ei oes oedd dod yn ffidler ond rhoes y gorau i’r syniad yma o sylweddoli iddo gychwyn ei astudiaethau’n rhy hwyr i fod yn bencerddor.
Dechreuodd Sibelius sgrifennu ei Ail Symffoni (ei fwyaf poblogaidd ers tro byd, o blith y saith a gyfansoddodd) yn Rapallo, yr Eidal, ym 1901, a’i chwblhau yn y Ffindir ym 1902. Arweiniodd y perfformiad cyntaf yn Helsinki yn yr un flwyddyn. Chwedl yntau ‘cyffes enaid’ oedd y symffoni.
Aeth Sibelius i Rapallo o ganlyniad i arian a godwyd gan noddwr, y Barwn Axel Carpelan, a roes i Sibelius yr enw ar ei gathl symffonig Finlandia. Teimlai Carpelan y byddai harddwch a diwylliant yr Eidal yn ysbrydoli Sibelius yn yr un modd ag yr ysbrydolodd Tchaikovsky a Strauss.

